
Azərbaycan məcburi əməyə cəlb edilmiş və seksual istismara məruz qalmış kişi, qadın və uşaqlar 
üçün mənbə, tranzit və hədəf ölkə rolunu oynayır. Azərbaycandan olan kişi və gənc oğlanlar 
Rusiyada və Azərbaycanda məcburi əməyə cəlb olunurlar. Azərbaycandan olan qadın və uşaqlar 
ölkə daxilində və Birləşmiş Ərəb Əmirlikləri (BƏƏ), Türkiyə, Rusiya, İran və İsveçdə seksual 
istismara məruz qalırlar. Türkiyə, Türkmənistan, Özbəkistan, Əfqanıstan, Filippin, Rumıniya, 
Hindistan və Ukraynadan olan bəzi əmək miqrantları da Azərbaycanda məcburi əməyə cəlb 
olunurlar. Seksual istismar və əmək alveri qurbanlarının Mərkəzi Asiyadan BƏƏ-nə, Türkiyə və 
İrana aparılması zamanı Azərbaycandan tranzit ölkə kimi istifadə olunur. Ölkə daxilində bəzi 
uşaqlar, xüsusilə qaraçılar zorla dilənçiliyə cəlb edilir, yol kənarında ticarətlə məşğul olmağa, 
çayxanalarda və şadlıq evlərində məcburi əməyə cəlb olunurlar. Filippinli qurbanlardan evlərdə 
kölə kimi istifadə olunması Azərbaycanda yeni yaranmaqda olan bir problemdir. Məcburi 
köçkün qəsəbələrindən olan qadınlar və küçə uşaqları – islah müəssisələrindən, yetimxanalardan 
və dövlətin tabeçiliyində olan internat məktəblərindən buraxılmış və sonda sahibsiz qalmış 
uşaqlar – insan alverinə qarşı xüsusilə həssasdırlar.                 

Azərbaycan Hökuməti insan alverinin aradan qaldırılması üçün müəyyən edilmiş minimum 
standartların tələblərinə tam cavab vermir, buna baxmayaraq bu tələblərə cavab vermək üçün 
əhəmiyyətli dərəcədə səy göstərir. Hesabat dövründə hökumət, beynəlxalq hüququn tələblərinə 
daha yaxşı cavab verə bilmək məqsədilə insan alverinə qarşı mübarizə üzrə qanunvericiliyə 
dəyişikliklər etmişdir və insan alverinin qurbanlarına müdafiə və reinteqrasiya xidmətlərinin 
göstərilməsini davam etdirmişdir. Bununla belə, hökumət insan alverinin xarici vətəndaş olan 
qurbanlarını yalnız məhdud sayda müəyyən etməyə davam etmişdir və əmək miqrantlarını 
məcburi əməyə cəlb etməkdə şübhəli bilinən şirkətlərdə ətraflı araşdırmaların həyata keçirilməsi 
üçün davamlı səy nümayiş etdirməmişdir. Geniş yayılmış korrupsiya da, insan alverinə qarşı 
mübarizə üzrə təlimatların və mexanizmlərin səmərəsini məhdudlaşdırmışdır.  

Azərbaycan üçün tövsiyələr: 

Standart əməliyyat prosedurları hazırlamaqla hüquq mühafizə orqanları və səhiyyə işçiləri 
tərəfindən ölkə daxilində insan alverinin xarici vətəndaş olan qurbanlarının müəyyən olunması 
səylərini gücləndirmək; insan alveri cinayətkarlarına, o cümlədən əmək miqrantlarını məcburi 
əməyə cəlb edən fərdlər və şirkətlərə qarşı hüquq mühafizə orqanlarının səylərini artırmaq və 
barəsində müddətli azadlıqdan məhrumetmə hökmü çıxarılmış məhkumların sayını artırmaq; 
hökumət idarələri arasında, o cümlədən qurbanların yönləndirilməsi və potensial hallarla bağlı 
ünsiyyəti artırmaq; insan alveri fəaliyyətində əlbir olduğu iddia olunan dövlət məmurları 
barəsində qəti şəkildə istintaq aparmaq və məhkəməyə təqdim etmək; qurbanlara xidmət 
göstərənlərin maliyyələşdirilməsini artırmaq və Bakı şəhərindən kənarda bu cür xidmət 
göstərənlərin şəbəkəsini genişləndirmək; hüquq mühafizə orqanlarının əməkdaşlarına, 
prokurorlara və ədliyyə işçilərinə qurbanlarla həssas rəftar etmə üzrə, o cümlədən psixoloji 
travma keçirmiş insan alveri qurbanları ilə işləməyin yolları üzrə təlimlər keçmək; insan 
alverinin hüquqi təyinatı ilə bağlı hakimləri maarifləndirmək; insan alverinin əlamətlərini və 
yardım almaq yollarını təsvir etməklə əcnəbi əmək miqrantlarına yönəlmiş ictimai 
maarifləndirmə kampaniyaları təşkil etmək.          



Hüquqi təqib 

Hesabat dövründə Azərbaycan Hökuməti, qanunvericiliyə dəyişikliyi qəbul edərək İnsan 
Alverinə Qarşı Mübarizə Haqqında Qanunu sərtləşdirməklə hüquq mühafizə səylərini və 
məcburi əməyə cəlb etmək məqsədilə həyata keçirilən insan alverinə qarşı hüquq mühafizə 
səylərini artırmışdır. 2005-ci ildə qəbul edilmiş İnsan Alverinə Qarşı Mübarizə Haqqında 
Azərbaycan Respublikasının Qanunu və Cinayət Məcəlləsinin 144-cü maddəsi zorla fahişəliyə 
cəlb etməni və məcburi əməyi qadağan edir və bu cür əməllərə görə 5 ildən 15 ilə qədər həbs 
cəzasını nəzərdə tutur ki, bu da kifayət qədər sərtdir və zorlama kimi digər ağır cinayətlərə görə 
nəzərdə tutulan cəzalara uyğundur. Cinayət Məcəlləsinin 144-cü maddəsinin beynəlxalq 
hüququn tələblərinə uyğunlaşdırılması məqsədilə 2013-cü ilin aprel və may aylarında bu 
maddəyə hökumət tərəfindən əlavələr edilmişdir, belə ki, cinayətin lazımi elementlərindən biri 
kimi xarici daşınma çıxarılmışdır, məcburi əməyə görə cəzalar artırılmışdır, uşaqların seksual 
istismara cəlb olunması cinayətinin sübut olunması üçün güc vasitələrinin, saxtakarlıq və yaxud 
zorla məcbur etmə hallarının nümayiş olunmasına ehtiyac olmadığı aydınlaşdırılmışdır və insan 
alveri məqsədilə şəxsiyyəti təsdiq edən sənədin saxtalaşdırılmasına görə cinayət məsuliyyəti 
müəyyən edilmişdir.       

2012-ci ildə məcburi əməyə cəlb etmə üzrə həyata keçirilmiş iki istintaq fəaliyyəti və seksual 
istismar üzrə aparılmış 10 istintaq hərəkətləri ilə müqayisədə hökumət 2013-cü ildə məcburi 
əməyə cəlb etmə üzrə dörd halın və seksual istismar üzrə 17 halın istintaqa cəlb olunduğunu 
bildirmişdir. Bundan əlavə, hökumətin verdiyi məlumata əsasən 2013-cü ildə məcburi əməyə 
cəlb etmə fəaliyyətində, o cümlədən Azərbaycanda istismar edilmiş filippinli qulluqçunun 
adından ilk dəfə olaraq qaldırılmış iş üzrə ittiham olunan iki müttəhim və seksual istismar halı 
üzrə 15 müttəhim məhkəmə qarşısına çıxarılmışdır və müqayisə üçün 2012-ci ildə məcburi 
əməyə cəlb etmə cinayəti üzrə iki və seksual istismar üzrə 12 müttəhim məhkəməyə 
çıxarılmışdır. Hökumətin verdiyi məlumata əsasən 2013-cü ildə insan alveri ilə məşğul olan beş 
nəfər məhkum edilmişdir və 2012-ci ildə isə bu 12 nəfər təşkil etmişdir. İnsan alveri halları üzrə 
çıxarılmış hökmlərlə bağlı hökumət tərəfindən məlumat verilməmişdir.    

Azərbaycandakı sistemli korrupsiya insan alverinə qarşı mübarizə səylərinə mane olmuşdur. 
Vətəndaş cəmiyyəti qrupları hüquq mühafizə orqanlarının nüfuzlu şəxslər, o cümlədən dövlət 
məmurları tərəfindən onlara qarşı əks ittihamların irəli sürüləcəyindən çəkinərək tikinti 
sektorunda məcburi əməyə cəlb etmə ittihamlarını adekvat şəkildə araşdırmadıqlarını bildirməyə 
davam etmişlər. Əvvəlki hesabat dövründə yerli polis əməkdaşları bəzilərində seksual istismar 
qurbanlarının olduğu fahişəxanalardan rüşvət almaqda və bu cür bizneslərin qeyri-qanuni 
fəaliyyətlərinə göz yummaqda ittiham edilmişlər. Siyasi bağlılığı olan bir iş adamının evində 
filippinli qulluqçunun məcburi əməyə cəlb olunması Azərbaycan Hökuməti tərəfindən 
araşdırılmışdır, lakin hesabat dövrünün sonuna qədər bu hal üzrə ittiham irəli sürülməmişdir. Bu 
cür ittihamlara baxmayaraq insan alverində əlbir olan dövlət məmurları ilə bağlı hər hansı 
istintaqın aparılması, məhkəməyə təqdim olunması və ya məhkum edilməsi barədə Azərbaycan 
Hökuməti tərəfindən məlumat verilməmişdir.     

Müdafiə 

Hesabat dövründə Azərbaycan Hökuməti insan alveri qurbanlarının müdafiəsi və onlara yardım 
göstərilməsi sahəsində müəyyən tərəqqi əldə etmişdir, buna baxmayaraq QHT-lərin 
maliyyələşdirilməsi qeyri-qənaətbəxş olmuşdur və məcburi əməyə cəlb olunan xarici vətəndaş 
olan qurbanların müəyyən olunmamağı narahatlıq doğurmuşdur. Daxili İşlər Nazirliyinin (DİN) 



İnsan Alverinə Qarşı Mübarizə İdarəsi (İAQMİ) insan alveri qurbanlarının müəyyən olunması 
üçün göstəricilərin siyahısını hazırlamışdır – hər hansı bir potensial hal üzrə cinayət istintaqının 
aparılmasına imkan verən kifayət qədər göstəricinin olub-olmadığını müəyyən etmək üçün 
müstəntiqlər bu siyahıya istinad etmişlər – lakin hökumət idarələri və QHT-lərə paylamaq 
məqsədilə rəsmi standart əməliyyat prosedurları tərtib edilməmişdir. 2012-ci ildə müəyyən 
edilmiş məcburi əməyə cəlb olunan 17 nəfər kişi qurban və seksual istismara məruz qalmış 36 
nəfər qadın qurbanla müqayisədə 2013-cü ildə hökumət tərəfindən 15 nəfər kişi və bir qadın 
məcburi əməyə cəlb edilmiş qurban və seksual istismara məruz qalmış 40 qadın qurban təsdiq 
edilmişdir. İAQMİ tərəfindən verilmiş məlumata əsasən azərbaycanlılardan 19 nəfəri Türkiyədə, 
16 nəfər BƏƏ-də, 15 nəfər Rusiyada və bir nəfər İranda insan alverinin qurbanına çevrilmişlər. 
Bir QHT 97 nəfər insan alveri qurbanlarına yardım göstərmişdir və onlardan bəziləri hökumətin 
təqdim etdiyi yekun rəqəmlərdə nəzərə alınmamışdır. Rəsmi qeydiyyata alınmış qurbanlardan 37 
nəfəri hökumət tərəfindən maliyyələşdirilən sığınacaqda müvəqqəti sığınacaqla təmin 
olunmuşdur və burada onlara tibbi müalicə və psixoloji yardım göstərilmişdir. Əlli nəfər qurban, 
o cümlədən Özbəkistandan olan seksual istismara məruz qalmış iki nəfər qurban təxminən 510 
ABŞ dolları ekvivalentində müavinət almışdır və 13 nəfərə Qurbanlara Kömək Fondu tərəfindən 
müəyyən formada maddi təzminat ödənilmişdir. İyirmi iki nəfər qurbana işlə təmin olunmaqda 
yardım göstərilmişdir və 21 nəfər təlim almaq üçün texniki-peşə məktəblərinə göndərilmişlər. 
Əmək və Əhalinin Sosial Müdafiəsi Nazirliyinin yanında İnsan Alveri Qurbanlarına Yardım 
Mərkəzi tərəfindən verilən məlumata əsasən 2013-cü ildə Mərkəz, DİN tərəfindən yönləndirilmiş 
44 qurbana və QHT-lər tərəfindən yönləndirilmiş 18 qurbana (cəmi 62 nəfər) reabilitasiya və 
reinteqrasiya xidmətləri göstərmişdir. Mərkəzin xidmətlərindən istifadə etmək üçün müraciət 
etmiş qurbanlardan 11 nəfər işlə təmin edilmişdir, üç nəfərə təlim təklif olunmuşdur, iki nəfərə 
maddi yardım göstərilmişdir, yeddi nəfər sığınacaqla təmin olunmuşdur, səkkiz nəfərə psixoloji 
yardım təklif edilmişdir, dörd nəfərə tibbi yardım göstərilmişdir və altı nəfərə hüquqi yardım 
göstərilmişdir. Dövlət orqanlarının verdikləri məlumata əsasən bu xidmətlərin göstərilməsi hər 
hansı bir qurbanın hüquq mühafizə tədbirləri və istintaq araşdırmasında iştirak etməyə razılıq 
verməsi ilə şərtləndirilməmişdir. İAQMİ tərəfindən 2012-ci ildə yardım göstərilmiş insan 
alverinin 53 nəfər qurbanı ilə müqayisədə 2013-cü ildə bu rəqəm 62 nəfər təşkil etmişdir. Bu 
qurbanlardan 43 nəfərə hökumət tərəfindən maliyyələşdirilən sığınacaqda müvəqqəti sığınacaq 
verilmişdir və burada yetkinlik yaşında olan qurbanlar sığınacağa sərbəst şəkildə gəlib-gedə 
bilmişlər. Qurbanlardan on bir nəfər işlə təmin edilmişdir, iki nəfərə maddi yardım 
göstərilmişdir, səkkiz nəfərə psixoloji dəstək göstərilmişdir, altı nəfərə hüquqi məsləhət 
verilmişdir və üç nəfər peşə təlimi kurslarında iştirak etmişdir. Reabilitasiya və reinteqrasiya 
proqramlarının effektivliyi barədə suallar yaranmışdır, belə ki, burada maliyyə çatışmazlıqlarının 
olması barədə məlumatlar verilmişdir.                                  

Hökumətin verdiyi məlumata əsasən yetkinlik yaşına çatmamış şəxsin seksual istismar 
məqsədilə insan alverinə cəlb edilməsi üzrə bir hal, yetkinlik yaşına çatmamış şəxsin fahişəliyə 
cəlb edilməsi üzrə iki hal və xarici vətəndaşın məcburi əməyə cəlb edilməsi üzrə bir hal müəyyən 
edilmişdir. Hökumət insan alveri qurbanlarının onların birbaşa insan alverinə məruz qaldıqları 
səbəbindən qanunsuz hərəkətlərə yol verdiklərinə görə cəzalandırılmamasını təmin etməmişdir. 
Verilən məlumatlara əsasən 2013-cü ilin may ayında dövlət orqanları tərəfindən Bakıdakı 
klublardan birində fahişəliklə məşğul olan 53 nəfərdən ibarət (45 qadın və səkkiz kişi) qrup həbs 
edilmişdir. Saxlanılanların bir çoxu özbək mənşəli yetkinlik yaşına çatmamış şəxslər olmuşlar 
(16 və 17 yaş) və onlara avtomatik olaraq insan alverinin qurbanı təyinatı verilməli idi, lakin bu 
qızlara hansı cəzaların verildiyi və yaxud onların nə qədər saxlanıldığı barədə məlumat yoxdur.           



Qurbanların müəyyən edilməsi və onların müdafiə olunmasına mane olan idarələrarası 
qurbanların yönləndirilməsi prosesində əməkdaşlığın təkmilləşdirilməsi məqsədilə DİN İAQMİ 
tərəfindən anlaşma memorandumu hazırlanmışdır. Hökumət tərəfindən insan alverinə qarşı 
mübarizə fəaliyyətlərinə nə qədər maliyyə vəsaiti ayrılması barədə məlumat verilməmişdir. İnsan 
alverinə qarşı mübarizə sahəsində aparıcı orqan olan DİN, İnsan Alverinə Qarışı QHT 
Koalisiyası ilə imzaladığı anlaşma memorandumunu 2013-cü ilin iyul ayında 2018-ci ilə qədər 
növbəti müddətə uzatmışdır. Bu anlaşmaya əsasən DİN qurbanlara sığınacaq verilməsi və digər 
yardım xidmətlərinin göstərilməsi üçün onları bir qayda olaraq QHT tərəfdaşlara yönləndirir. 
Buna baxmayaraq sığınacaq və digər xidmətlər təmin edən QHT tərəfdaşlara Nazirlik tərəfindən 
hər hansı maliyyə yardımı göstərilmir. Bir çox QHT-lər maliyyə çatışmazlığı səbəbindən 
bağlanma təhlükəsi ilə üzləşdiklərini bildirmişlər.      

Xarici vətəndaş olan qurbanların repatriasiyası ilə bağlı İnsan Alverinə Qarşı Mübarizə Haqqında 
Qanuna edilmiş dəyişiklik Nazirlər Kabineti tərəfindən 2013-cü ilin sentyabr ayında təsdiq 
edilmişdir və bu dəyişiklik müəyyən edilmiş qurbanlara (qurbanların müraciəti əsasında) bir ilə 
qədər müvəqqəti yaşamaq icazəsinin verilməsini nəzərdə tutur (Maddə 2.3). Təcrübədə bu 
dəyişikliyin tətbiq olunması ən yaxşı halda qarışıq olmuşdur, belə ki, üç nəfər xarici vətəndaş 
olan qurbana sənədlər təqdim olunmuşdur, lakin onlara iş üçün icazə və yaxud mənzil icarəyə 
götürməyə icazə verilməmişdir. Nazirlər Kabineti tərəfindən 2013-cü ilin sentyabr ayında təsdiq 
edilmiş repatriasiya haqqında qanunvericiliyə əsasən əgər hər bir müəyyən edilmiş xarici 
vətəndaş olan qurbana avtomatik verilən bir illik deportasiya müddətinin sonunda qurban cinayət 
istintaqına/məhkəmə araşdırmasına fəal şəkildə yardım göstərməyə qərar verərsə, bu zaman 
həmin qurban cinayət təhqiqatı başa çatana qədər hər hansı cəza tətbiq olunmadan Azərbaycan 
ərazisində qala bilər. Buna baxmayaraq, təcrübədə qurbanlar istintaqla fəal şəkildə əməkdaşlıq 
etsələr belə, ölkəni tərk etmələri üçün təzyiqlə üzləşə bilərlər. Müəyyən edilmiş xarici vətəndaş 
olan qurbanlara öz vətənlərinə geri qayıtmaları üçün yardım göstərilir və yaxud bu baş verdiyi 
zaman təhlükə ilə üzləşəcəkləri halda digər bir ölkəyə getmələrinə kömək olunur.                   

Preventiv tədbirlər  

Hesabat dövründə Azərbaycan Hökuməti insan alverinin qarşısının alınması istiqamətindəki 
tərəqqini davam etdirmişdir. Hökumətin dəstəklədiyi maarifləndirmə kampaniyalarının bir çoxu 
potensial qurbanları hədəfə almışdır. İAQMİ tərəfindən 44 şəhərdə maarifləndirmə fəaliyyətləri 
həyata keçirilmiş, insan alverinə qarşı mübarizəyə həsr olunmuş plakatlar və video kliplər 
paylanılmışdır və qaynar xəttin fəaliyyəti davam etdirilmişdir. Hökumətin İnsan Alverinə Qarşı 
Mübarizə üzrə Milli Fəaliyyət Planı rəsmən 2013-cü ilin sonunda başa çatmışdır, lakin növbəti 
ardıcıl plan qüvvəyə minənə qədər bu qüvvədə olacaqdır. Beynəlxalq təşkilatlar, QHT 
Koalisiyası, ictimaiyyət və digərləri ilə məsləhətləşmələr əsasında növbəti Milli Fəaliyyət 
Planının (2014-2018-ci illər üzrə) hazırlanmasında İAQMİ fəal rol oynamışdır. Fəaliyyət 
planının layihəsində islah müəssisələrindən yenicə buraxılmış gənclər üçün sığınacaqların 
yaradılması – çünki bu əhali qrupu insan alverinə qarşı həssasdır – və dövlət məmurlarının insan 
alverinə qarşı mübarizə üzrə təlimlərdə iştirak etməsi nəzərdə tutulur. Burada eyni zamanda 
şahidlərin müdafiəsinin artırılması nəzərdə tutulur və Bakıdan kənarda sığınacaqların və 
qurbanlara yardım mərkəzlərinin genişləndirilməsi üzrə tədbirlər daxil edilmişdir. Hesabat 
dövründə nə kommersiya məqsədli seks fəaliyyətinin və məcburi əməyə cəlb etmənin 
azaldılması istiqamətində hər hansı tədbirlərin görülməsi barədə hökumət tərəfindən məlumat 
verilmiş, nə də ki, hesabat dövründə xüsusilə azərbaycanlıların beynəlxalq və daxili uşaq seks 
turizmində iştirakının qarşısının alınmasına yönəlmiş hər hansı tədbir həyata keçirilməmişdir.           


